
Annotatsiya. Ushbu maqolada maktabgacha ta’lim tashkilotlari pedagog-

tarbiyachilarining umummadaniy kompetensiyalarini rivojlantirishda nutq 

madaniyatining tutgan o‘rni va ahamiyati yoritilgan. Maqolada shuningdek, 

pedagoglarning nutq madaniyatini rivojlantirishga xizmat qiluvchi samarali 

yo‘nalishlar, metodik yondashuvlar va tavsiyalar bayon qilingan.  

Kalit so‘zlar: maktabgacha ta’lim, pedagog-tarbiyachi, nutq madaniyati, 

umummadaniy kompetensiyalar, kommunikativ ko‘nikmalar, madaniy muloqot, 

ta’lim sifati, kasbiy mahorat. 

Kirish. 

 Bugungi globallashuv va axborot asrida pedagog-tarbiyachilarning 

umummadaniy kompetensiyalarini shakllantirish va rivojlantirish dolzarb 

masalalardan biri hisoblanadi. Ayniqsa, maktabgacha ta’lim tashkilotlarida faoliyat 

yuritayotgan tarbiyachilarning nutq madaniyati bu jarayonda alohida o‘rin tutadi. 

Chunki aynan ular bolalarning ilk ijtimoiy va madaniy rivojlanishiga asos 

soladigan, nutqiy namuna bo‘lib xizmat qiladigan shaxslar hisoblanadi. 

Tarbiyachining muloqot madaniyati, ifoda uslubi, so‘z boyligi va ohangdorligi 

bolalarning fikrlash, tushunish va o‘z fikrini bayon qilish qobiliyatlariga bevosita 

ta’sir ko‘rsatadi. Shu bois, ushbu maqolada pedagog-tarbiyachilarning 

umummadaniy kompetensiyalari tarkibida nutq madaniyatining tutgan o‘rni, uning 

rivojlanish bosqichlari hamda ta’lim jarayonidagi ahamiyati tahlil qilinadi. 

 Maktabgacha ta’lim muassasalarida faoliyat yurituvchi tarbiyachilar 

o‘zining nutqiy saviyasi, muloqot madaniyati va ifoda uslubi bilan nafaqat bolalar, 

balki ularning ota-onalari, hamkasblari va keng jamoatchilik oldida ham ijtimoiy 

madaniyatning targ‘ibotchisi sifatida namoyon bo‘ladi. Nutq madaniyati — bu 

shunchaki to‘g‘ri va aniq gapirish emas, balki muloqotdagi etik me’yorlarga amal 

qilish, til boyligidan unumli foydalanish, muomala jarayonida o‘zini tutish 

madaniyatini namoyon etishdir. 

Asosiy qism. 

 Nutq madaniyati – ijtimoiy madaniyatni, kishilik jamiyati madaniyatini aks 

ettiruvchi bir ko‘zgudir. Nutq madaniyati adabiy tilning har ikki shakli – yozma va 

og‘zaki shakli uchun zarurdir. Nutq madaniyatiga e’tibor yolg‘iz o‘qituvchilardan 

emas, balki har bir fuqarodan ongli ravishda o‘zlashtirish talab qilinadigan insoniy 

fazilatlardan biridir. Uni egallash har bir o‘qituvchining va shaxsning 

madaniy saviyasi va bilimiga bog‘liq. O‘qituvchi pedagogik mahoratida nutq 

madaniyati, uning nafaqat ma’naviy va axloqiy jihatdan boyligini, balki bilimini, 

tafakkurini, ilmiy dunyoqarashini, fikr va mushohada yuritishini belgilovchi 

me’yordir. O‘qituvchining nutq madaniyati birdaniga shakllanib maromiga 

etadigan jarayon emas, u pedagogik mahorat bilan, kasb faoliyati davomida, 

tajribali ustozlar o‘giti natijasida yillar davomida takomillashib, sayqallanib 

boraveradi. O‘qituvchining nutqiy qobiliyati madaniy, kasbiy, pedagogik talablar 

asosida shakllanib boradi. Uni rivojlantirish faqat o‘qituvchining shijoatiga 

bog‘liq. Shu qobiliyat tufayli o‘qituvchining nutq madaniyati ham shakllanib 

boradi. Quyidagi o‘qituvchining nutq madaniyatiga xos bo‘lgan vositalarni 

unutmasligi 

kerak:  

 1. Nutq madaniyati o‘qituvchining ma’naviy-axloqiy kamoloti tarkibiy 

qismidir. Zero nutq, millatimiz erishgan madaniyat darajasini ko‘rsatuvchi, o‘z ona 

tilimizga e’tiqodni namoyish etuvchi yorqin va ishonchli dalildir.  

 2. Nutq madaniyati o‘qituvchilarni ma’naviy va madaniy saviyasi bilan, 

hamda adabiy tilni mukammal bilishi bilan boshqa kasb egalaridan ma’lum 

ma’noda ajratib turadi.  

 3. Nutq madaniyatining pirovard maqsadi erkin fikr egasi bo‘lgan barkamol 

avlodni qanday kasb egasi bo‘lib etishishidan qat’iy nazar ma’naviy jihatdan 

tarbiyalash.  

 4. Nutq madaniyati – bu avvalo, o‘qituvchilarda nutqiy ko‘nikma va nutqiy 

malakalarni hosil qiladi. Bu ko‘nikma  pedagogik faoliyatda takomillashib boradi, 

maxsus mehnat va mashqlar evaziga malaka oshiriladi hamda erishilgan 

muvaffaqiyatlar tufayli qobiliyat va mahorat shakllanadi. 

 5. Nutq madaniyatiga o‘zbek adabiy tilini mukammal egallash asosida 

erishiladi. Buning uchun o‘qituvchi adabiy til qonuniyatlarini bilishi, badiiy 

adabiyot asarlarini  doimiy o‘qib borishi, she’rlar yod olishi va uni deklamasiya 

bilan o‘qiy olishi, radio va televideniye eshittirishlarini kuzatib borishi lozim.  

 6. Nutq madaniyatini egallashning yana bir ko‘rinishi nutqiy taqlid bo‘lib, 

yosh o‘qituvchilar o‘zidan yaxshiroq, chiroyliroq, ma’noli va ta’sirchan nutq 

so‘zlaydigan ustoz murabbiylarning nutqiy san’atiga havas bilan qarashi va taqlid 

qilishi asosida o‘rganishi mumkin.  

 Nutq madaniyatining va notiqlik san’atiga umumiy, o‘xshash tomonlari bor. 

Har ikkala soha til va nutq, inson nutqi bilan aloqadordir. Har ikkalasi o‘qituvchi 

nutqiy faoliyatining ta’sirchan, chiroyli bo‘lishi uchun zarur hodisa bo‘lib, uning 

nutqiy madaniyatini o‘stirishga xizmat qiladi. Nutq madaniyati ham, notiqlik 

san’ati kabi nutqning ma’noliligi, nutqiy go‘zallik, nutqiy mantiq qonuniyatlaridan 

oziqlanadi.  

 Ba’zi shaxslarda uchraydigan notiqlik san’ati og‘zaki nutq sohasida shaxsiy 

qobiliyat va faoliyat tufayli erishiluvchi alohida san’atdir. Nutq madaniyati va 

notiqlik tushunchalari orasida ba’zi o‘xshashlik, umumiy tomonlar bor. Bu har 

ikkala sohaning pirovard maqsadi, ish faoliyatining mushtarakligida ko‘rinadi. 

Ammo shunga qaramasdan, nutq madaniyati tushunchasi bilan notiqlik 

tushunchasi aynan bir xil narsa emas. O‘qituvchi nutq madaniyati va notiqlik 

orasidagi ba’zi 

muhim farqli tomonlarni va belgilarni bilishi lozim. Bular quyidagilar:  

 1. Nutq madaniyati, chinakam ma’noda adabiy til bilan bog‘liq hodisadir. 

Uning paydo bo‘lishi, lisoniy asosi, talab va mezonlari adabiy til va uning 

normalari bilan bog‘liq. Notiqlik san’ati uchun bular asosiy belgilar emas. Notiqlar 

orasida adabiy til talablariga to‘la amal qilmaydiganlar, ma’lum vaqtgacha, 

shevada ham \ chinakam notiqlik san’atini namoyish qilib, kishilar qalbiga qizg‘in 

ta’sir 

qiluvchi kishilar uchraydi. So‘zga chechanlik, notiqlik, til materialining xarakteriga 

qarab emas, balki, notiqning chinakam so‘z ustasi ekanligiga, tinglovchilarni 

o‘ziga jalb etishida, ta’sirchan nutqiy san’atiga qarab belgilanadi.  

 2. Notiqlik – bu nutqning og‘zaki shakli. Notiqlik san’ati og‘zaki nutq 

san’atidir. Nutq madaniyati esa nutqning ham og‘zaki, ham yozma shakli uchun 

taalluqli bo‘lgan tushunchalardir.  

 3. Nutq madaniyati jamiyat a’zolarining umumiy nutqiy faoliyatini nazarda 

tutadi. Nutq madaniyati sohasining maqsadi va pirovard orzusi yosh avlod nutqini 

madaniylashtirishni mo‘ljallaydi. Chin ma’nodagi notiqlik san’ati esa, alohida 

shaxslarning nutqiy mahoratini va san’atini ifodalaydi. Notiqlik, asosan nutq 

vositasida o‘qituvchilar jamiyat talablari asosida yosh avlodga muayyan ta’lim va 

tarbiya beradi, yuqori malakali, raqobatbardosh, o‘zining mustaqil fikriga ega 

bo‘lgan kadrlarni tayyorlaydi.  

 4. San’atkor notiq nutqi, asosan, ko‘pchilik tinglovchilarga, keng 

auditoriyalarga mo‘ljallangan bo‘ladi. Notiqni bir kishidan ortiq shaxslar tinglaydi. 

Nutq madaniyati mana shunday tinglovchilardan tashqari kishilar orasida 

odatiy suhbatlarni, yakka kishiga qaratilgan nutqlarni ham o‘z ichiga qamrab oladi.  

 5. O‘qituvchilar adabiy tilning keng imkoniyatlari va boyliklarini yaxshi 

egallagan, nutq madaniyati talablariga javob beradigan tajribali notiq bo‘lishi 

mumkin. Biroq hamma o‘qituvchi ham san’atkor ma’nosidagi mukammal notiq 

bo‘la olmaydi. Lekin adabiy tildan foydalanuvchi har bir o‘qituvchi nutq 

madaniyatidan xabardor bo‘lishi shart.  

 6. Nutq madaniyati ko‘pchilikka mo‘ljallangan, ma’lum bir maqsadni ko‘zda 

tutib ish ko‘ruvchi soha. Bu ma’noda u keng omma uchun mo‘ljallangan talabdir, 

ammo notiqlik – shaxsiy qobiliyatdir.  

 7. Nutq madaniyati – bu faqat nutq haqidagi nutqiy faoliyatga tegishli 

tushuncha va soha emas, u til madaniyati bilan ham, ya’ni adabiy tilni va uning 

normalarini o‘rganish va bu normalarni qayta ishlash ishi bilan ham 

shug‘ullanadi. Notiqlik san’ati esa bunday ilmiy – normativ faoliyatni ko‘zda 

tutmaydi.  

 8. Notiqlik, ko‘proq nutqning mazmunini, mantiqiy asoslarini, mundarijaviy 

tuzilishini e’tiborga oladi, nutq madaniyati esa, nutqning til qurilishi – lisoniy 

tuzilishiga e’tibor qiladi.  

 9. Notiqlik san’ati notiq uchun oldindan qanday so‘zlash tizimi va rejasini 

bermaydi. Nutq madaniyati sohasi esa jamiyat a’zolarini ona tili, ya’ni adabiy til 

boyliklari va vositalaridan maqsadga muvofiq sharoit va uslub 

taqozosi talabiga ko‘ra o‘rinli foydalana olish ko‘nikmasini beradi. Bunday 

ko‘nikma, aslida har qanday san’atkor notiq uchun ham zarur.  

 10. Notiqlik san’ati haqidagi fan ancha qadimiy tarixga ega, nutq madaniyati 

ilmiy muammo va ilmiy soha sifatida muntazam yangilanib boradi. O‘qituvchi 

nutqining ta’sirchanligi va ifodaliligi. O‘qituvchi nutqining ta’sirchanligi nutqning 

asosiy sifatlaridan biri sanaladi va nutqdagi to‘g‘rilik va aniqlik, mantiqiylik va 

tozalik tinglovchiga ta’sir etish uchun yo‘naltirilgan bo‘ladi. Nutqning 

ta’sirchanligi deganda, asosan, o‘qituvchining og‘zaki nutq jarayoni nazarda 

tutiladi va o‘quvchilar tomonidan qabul qilinishida paydo bo‘ladigan ruhiy vaziyat 

e’tiborga olinadi. Ya’ni notiq-o‘qituvchi o‘quvchilarni hisobga olishi, ularning 

bilim darajasidan tortib, hatto yosh xususiyatlarigacha, nutq ijro etilayotgan 

paytdagi 

kayfiyatlarigacha kuzatib turishi, o‘z nutqining o‘quvchilar tomonidan qanday 

qabul qilinayotganini nazorat qilishi lozim. Professional bilimga ega bo‘lgan 

o‘qituvchilar jo‘n, sodda tilda gapirishlari maqsadga muvofiq emas, oddiy, 

yetarli darajada notiqlik ma’lumotiga ega bo‘lmagan yosh o‘qituvchilar ham ilmiy 

va rasmiy tilda gapirishga harakat qilishlari kerak emas. Xullas, notiq– 

o‘qituvchidan vaziyatga qarab ish tutish talab qilinadi va ifodalamoqchi bo‘lgan 

har qanday fikrini to‘laligicha o‘quvchilarga yetkazishga harakat qilish vazifa qilib 

qo‘yiladi.  

 O‘quvchilar tushuna oladigan tilda gapirish, ularni ishontira olish o‘qituvchi 

oldiga qo‘yiladigan asosiy shartlardan biri hisoblanadi. Buning uchun esa, 

o‘qituvchida yuqorida aytilganidek, mavzuni yaxshi bilishdan tashqari, uni bayon 

etishning aniq belgilangan rejasi bo‘lishi kerak. Nutqdagi fikrlarni birinchi va 

ikkinchi darajali tarzda tuzib, ularni o‘zaro bog‘lab, o‘quvchilarni avvalo nutq 

rejasi bilan tanishtirib, so‘zni boshlash lozim. Vaqtni hisobga olish, notiqlik 

fazilatlaridan biridir. Chunki so‘zlash muddati oldin e’lon qilinib, shunga rioya 

qilinsa, agar iloji bo‘lsa, sal oldinroq tugatilsa, o‘quvchilar zerikishmaydi.  

 Nutqning ta’sirchanligi va ifodaliligi haqidagi gap ma’lum ma’noda nutq 

sifatlari haqida aytilgan gaplarga yakun yasashdir. Chunki yaxshi nutqning 

fazilatlarini ko‘rsatib o‘tish, nutqda uchraydigan ayrim tipik xatoliklarni tahlil 

qilish, pirovard natijada ta’sirchan bir nutqni shakllantirishga xizmat qiladi. 

Nutqdagi fikrlarni o‘quvchilarga mazmunli yetkazishning xilma-xil yo‘llari va 

vositalari mavjud. Ularni yordamchi vositalar deb ham atash mumkin. Masalan, 

yumor yoki biror hikoyatni olaylik. Nutqdagi uzluksiz ilmiy-ommabop fikr oqimi, 

uning bir maromda bayon qilinishi o‘quvchini ham, har qanday tinglovchini ham 

zeriktirib qo‘yishi mumkin. Shunday paytda, yumor, hikoyat, qiziqarli voqealar 

haqida gapirish o‘qituvchiga juda qo‘l keladi. Yumorning nutq mazmuniga mos 

holda keltirilishi yana ham yaxshidir. Shunday qilinsa, o‘quvchi ham dam oladi, 

ham o‘rganilayotgan mavzuga nisbatan qiziqish paydo bo‘ladi.  

 Nutqda mavzu doirasida ba’zi fikr va mulohazalarni keltirish ham maqsadga 

muvofiqdir. Bunday fikrlar notiq fikrining to‘g‘riligini, haqqoniy ekanligini 

isbotlash uchun foydalaniladi, faqat ulardan foydalanishni suiiste’mol qilmaslik 

kerak. Badiiy adabiyot namunalaridan, hikmatli so‘zlardan, tildagi ifoda – tasvir 

vositalaridan nutqda o‘rni bilan foydalanish ham ijobiy natijalarga erishishni 

ta’minlaydi. 

  Nutqning o‘quvchilarga qanday ta’sir qilishida va ularda qanday taassurot 

qoldirishida o‘qituvchining nutqiy jarayon davomida o‘zini qanday tuta bilishi, 

imo-ishoralari, hatto kiyinishi kabi omillarning ham o‘rni bor. Samimiylik, 

xushmuomalalik, odoblilik, o‘quvchilarga hurmat bilan qarash kabi fazilatlar 

nutqning o‘quvchilar tomonidan e’tibor bilan tinglanishiga sabab bo‘ladi.  

 Mukammal notiqlik san’atiga ega bo‘lish – o‘qituvchilar uchun ulkan 

mehnat talab qiladigan murakkab jarayondir. Nutqning o‘tkirligi, yorqinligi va 

originalligi 

tinglovchi va o‘quvchilarda his-tuyg‘u va qiziqish uyg‘otishi, uning e’tiborini 

qaratishi, aytilayotgan narsaning mazmunini yaxshilab yetkazish uchun zarurdir.  

 Demak, nutq aniq va ravon bo‘lishi, grammatik jihatdan to‘g‘ri tuzilgan 

bo‘lishi, adabiy talaffuz qoidalariga bo‘ysunishi, boshlanishidan oxirigacha izchil 

bayon qilinishi lozim. Ana shunday nutq asosida o‘rganilayotgan bilim o‘quvchi 

xotirasida uzoq vaqt saqlanib qoladi. Shunday nutq madaniy nutq talablariga javob 

beradi. Buning uchun o‘qituvchilardan tinimsiz izlanish va o‘z ustida ishlash, 

filologik bilim va muttasil nutqiy mashq qilish talab qilinadi. 

 Xulosa. 

 Shu o‘rinda ta’kidlash joizki, bugungi kunda pedagogik faoliyat faqatgina 

bilim berish bilan cheklanib qolmay, balki shaxsiy namuna, madaniy yondashuv va 

ijtimoiy ongni shakllantirishga xizmat qilmoqda. Tarbiyachining nutqi — bu uning 

kasbiy salohiyati, madaniyati va shaxsiy dunyoqarashining yaqqol ko‘rinishidir. 

Nutq madaniyati tarbiyachining bolalar bilan, ota-onalar, hamkasblar va jamiyat 

bilan samarali muloqot o‘rnatishida hal qiluvchi rol o‘ynaydi. 

 Maktabgacha ta’lim tashkilotlari pedagog-tarbiyachilarining umummadaniy 

kompetensiyalarini rivojlantirishda nutq madaniyatining o‘rni beqiyosdir. Chunki 

tarbiyachi shaxsiy namuna orqali nafaqat bolalarga til va nutqni o‘rgatadi, balki 

ularning axloqiy-estetik qarashlarini shakllantiradi, madaniy muloqotga 

yo‘naltiradi. Nutq madaniyati yuqori bo‘lgan tarbiyachi bolalarda to‘g‘ri talaffuz, 

aniq va mantiqiy fikrlash, hurmat bilan muloqot qilish kabi muhim ko‘nikmalarni 

shakllantirishga xizmat qiladi. Shu bois, maktabgacha ta’lim tizimida faoliyat 

yurituvchi pedagoglarning nutq madaniyatini doimiy ravishda rivojlantirish, bu 

boradagi malaka oshirish ishlarini tizimli yo‘lga qo‘yish ta’lim sifatini oshirish va 

sog‘lom avlodni tarbiyalashda muhim omil hisoblanadi. 

